
Bizi qələbəyə aparan Vətən sevgisi idi 

Şanlı Qələbənin qazaılmasında 
Silahlı Qüvvələrimizin şəksiz rolu 
oldu. Birinci Qarabağ müharibəsi 
dövründə itirdiyimiz torpaqlar, verdi-
yimiz şəhidlər bizi, bütün Azərbaycan 
xalqını, xüsusən gənclərimizi intiqama 
çağırırdı. Və nəhayət, 2020-ci il sent-
yabrın 27-də belə bir gün gəldi. Həmin 
gün Ermənistanın növbəti təxribatına 
cavab olaraq, bütün xalqımız bir nəfər 
kimi qələbə üçün səfərbər oldu. İnti-
qam hissi ilə alışıb yanan gənclərimiz 
ordu sıralarına könüllü şəkildə yola 
düşdülər.   

Prezident İlham Əliyev də həmişə 
çıxışlarında bəyan edirdi ki, bütün 
xalqımız intiqam, qisas hissi ilə 
yaşayırdı. Dövlər başçısı deyirdi ki, 
verdiyimiz qurbanların qanı yerdə 
qalmayacaq. Prezidentimiz iyulun 
14-də Bakının Binəqədi rayonunun 
Xocasən qəsəbəsində şəhid ailələri 
və müharibə əlillərinə mənzillərin 
və avtomobillərin təqdim olunması 
mərasimindəki çıxışında da bəyan 
etdi ki, ordumuz bütün şəhidlərimizin 
qanını aldı. Birinci və İkinci Qarabağ 
müharibələrinin şəhidlərinin qisasını 
döyüş meydanında aldıq və bunun-
la fəxr edə bilərik. Öz yaxınlarını 
itirmiş insanlar bununla təsəlli tapa 
bilərlər. Çünki onların qəhrəmanlığı, 
şücaəti və fədakarlığı torpaqlarımızın 
azad olunmasına xidmət edib. Məhz 
onların qanı bahasına biz torpaqları 
düşməndən geri aldıq.

Prezident bildirdi: “Bizim 
şəhidlərimiz haqq yolunda həlak 
olublar, Vətən uğrunda həlak olublar. 
Onların qəhrəmanlığı bu gün bütün 
dünyada artıq gerçək kimi qəbul olu-
nur. Onların qəhrəmanlığı nəticəsində 
bu gün bizim bayrağımız azad 
edilmiş torpaqlarda ucaldılır. Onların 
qəhrəmanlığı nəticəsində xalqımız, 
dövlətimiz müzəffər dövlət, müzəffər 
xalq kimi yaşayır və bundan sonra 
əbədi yaşayacaq”. 

Prezident onu da qeyd etdi ki, 
Azərbaycan Ordusunun qəhrəmanlığı 
sayəsində İkinci Qarabağ 
müharibəsində planlarımız tam yerinə 
yetirilib. Əməliyyatlar planlaşdırılarkən 
və həyata keçirilərkən  qarşıya 
qoyulan əsas hədəf bu olub ki, 
məqsədə minimum itkilərlə çataq. 
Amma tarixi Qələbə şəhidsiz olma-
yıb. Azərbaycan üç minə yaxın şəhid 
verib. Bununla belə, itkilərimiz daha 
da çox ola bilərdi. Bunun səbəbləri 
barədə danışan dövlət başçısı dedi 
ki, birincisi, əks-hücum əməliyyatı 
keçirən tərəf, adətən, daha çox itki 
verir. Digər tərəfdən, azad edilmiş 
torpaqların relyefi bizim üçün çox 
əlverişsiz olub. Ermənilər isə əsasən 
strateji yüksəkliklərdə yerləşiblər. 30 
il ərzində qurduqları istehkamlar, 6 
müdafiə xətti və mühəndis işləri də 
onlara böyük üstünlük verib. Məhz 
buna görə ermənilər hesab edirdilər 
ki, Azərbaycan Ordusu bu müdafiə 
xəttini, bu istehkamları, bu dağları heç 
vaxt keçə bilməz. 

Amma onlar yanılıblar. Onlar 
bilmirdilər ki, Azərbaycan xalqı bu 
30 il ərzində güclü ordu qurub, onu 
ən müasir hərbi texnika və silahlarla 
təchiz edib və belə bir amalla yaşayıb 
ki, nəyin bahasına olursa-olsun, tor-
paqlarımızı işğalçılardan azad edəcək. 
Xalqımız bu amalla yaşayıb. Buna 
görə də Prezident İlham Əliyev qürur 
hissi ilə dedi: “Bizi qələbəyə aparan 
təkcə hərbçilərimizin peşəkarlığı, 
qəhrəmanlığı, hərbi texnikamız yox, 
bizi qələbəyə aparan Vətən sevgisi 
idi. Ən başlıca faktor, ən başlıca amil 
Vətən sevgisi idi”.

Nəhayət, Azərbaycan Ordusu 
düşməni torpaqlarımızdan qovub, 
ərazi bütövlüyümüzü bərpa edib. 
Biz döyüş meydanında düşmənin 
336  tankını ya məhv etmişik, ya da 
qənimət götürmüşük. Yüzlərlə zirehli 
texnikanı, hava hücumundan müdafiə 
sistemlərini məhv etmişik. Böyük 
sayda artilleriya qurğularını məhv 
etmişik. Buna görə də hesab edirik 
ki, ermənilərin müharibədə itkisi qat-
qat çoxdir, 7-8 mindən artıqdır. Bu, 
bizim hərbçilərimizin qəhrəmanlığını, 
peşəkarlığını göstərir. Planlaşdırılan 
əməliyyatların düzgün həyata keçirildi-
yini göstərir. 

Prezident İlham Əliyev bildirdi ki, 
10 noyabrda Ermənistanın imzala-
dığı kapitulyasiya aktı imkan verib 
ki, minlərlə gəncin həyatını qoruyaq. 
Çünki əgər Ermənistan kapitulyasiya 
aktını imzalamasaydı və müharibə 
davam etsəydi, təbii ki, biz dayanma-
yacaqdıq: “Mən müharibə dövründə 
dəfələrlə demişəm ki, biz dayanmağa 
hazırıq. Müharibənin ilk günlərində 
demişəm, qoy Ermənistan rəhbəri bizə 
tarix versin, onlar bizim torpaqlarımız-
dan nə vaxt çıxırlar, biz müharibəni 
dayandırmağa hazırıq. Biz müharibə 
istəmirik. Ancaq onlar bizə o vaxt 
tarix verdilər ki, artıq biz Şuşanı geri 
götürdük və 300-dən çox yaşayış 
məntəqəsini azad etdik”. 

Azərbaycan lideri onu da iftixar 
hissi ilə qeyd etdi ki, bu gün dünyanın 
aparıcı ölkələrinin hərbi məktəblərində 
bizim müharibəmiz – İkinci Qarabağ 
müharibəsi öyrənilir. Onun sözlərinə 
görə, bizə bir çox yerlərdən müraciətlər 
daxil olur, təcrübəmizi öyrənmək 
istəyirlər. İkinci Qarabağ müharibəsi 
bizim şanlı tariximizdir. Bu şanlı Qələbə 
Azərbaycan xalqının tarixində əbədi 
qalacaq. Bəlkə də tarixdə buna oxşar 
parlaq və tam qələbə heç vaxt olma-
mışdır. Biz hazırlaşırdıq, biz bütün 
tədbirləri görürdük, bütün addımları 

vaxtında atırdıq.  Bütün gücləri bir 
amal uğrunda səfərbər etmişdik ki, 
torpaqlarımızı işğalçılardan azad 
edək. Həm hərbçilərimizin peşəkarlığı, 
qəhrəmanlığı, texniki təchizat, həm 
də vətənpərvərlik hissi – bütün bu 
amillər, xalq-iqtidar birliyi, ölkəmizdə 
mövcud olan sabitlik və xoş ovqat 
qələbəyə gətirən amillər olub. Müharibə 
dövründə bir nəfər belə fərari olma-
yıb. Amma Ermənistan ordusunda 10 
mindən çox fərari olub. O məşhur kadr-
ların hamısı həqiqətdir ki, səngərlərdə 
Ermənistan ordusunun zabitləri 
əsgərləri zəncirləyiblər, avtomobillərdə 
zəncirləyiblər ki, qaçmasınlar.

Prezident əlavə edib ki, indi yeni 
dövr başlayıb – quruculuq dövrü, 
postmünaqişə dövrü: “Mən bunu 
dəfələrlə demişəm, bir daha demək 
istəyirəm, Ermənistan-Azərbaycan, 
Dağlıq Qarabağ münaqişəsi öz həllini 
tapıb. Bu münaqişə həll olunub. Bunu 
da həll edən tərəf bizik, Azərbaycan 
dövlətidir. Biz bunu birtərəfli qaydada 
həll etmişik. Əgər kimsə, mən ordan-
burdan eşidirəm, yenə də başlayıb 
ki, məsələ öz həllini tapmalıdır, bu 
münaqişə həll olunmayıb. Çox yanlış 
və təhlükəli yoldadırlar. Əgər həll 
olunmayıbsa, onda qoy bizə izahat 
versinlər, necə həll olunmalıdır. Biz 
hesab edirik ki, bu, həll olunub, artıq 
müharibə dövrü arxada qalıb. Amma 
buna baxmayaraq, biz müharibəyə hər 
an hazırıq və hazır olmalıyıq... Ancaq 
biz hesab edirik ki, münaqişə həll 
olunub, biz ərazi bütövlüyümüzü bərpa 
etmişik. Biz Qələbə qazanmışıq”.

Dövlət başçısı qeyd edib ki, 
əgər “Dağlıq Qarabağ”ın statusun-
dan söhbət gedirsə, Azərbaycan 
ərazisində Dağlıq Qarabağ adlı 
ərazi vahidi yoxdur. Ümumiyyətlə, 
bu söz, ifadə işlədilməməlidir. İyulun 
7-də  Prezidentin imzaladığı fərman 
əsasında Qarabağ iqtisadi zona-
sı yaradılıb. Bütün Qarabağa aid 
olan rayonlar orada birləşib. Şərqi 
Zəngəzur iqtisadi zonası yaradılıb. 
Hazırda Ermənistanda bu məsələ ilə 
bağlı ciddi isterika mövcuddur. Amma 
fakt faktlığında qalır: Şərqi Zəngəzur 
da, Qərbi Zəngəzur da bizim tarixi tor-
pağımızdır: “Biz tarixi unuda bilmərik, 
kiminsə siyasi maraqlarının girovuna 
çevirə bilmərik. Gəlsinlər, açsınlar 
tarixi sənədləri, xəritələri, baxsınlar, 
sovet hökuməti Zəngəzuru nə vaxt 
Azərbaycandan qoparıb, Ermənistana 
verib. Bu, yaxın tarixdir - 101 il bundan 
əvvəl...İndi bütün kommunikasiyalar 
açılandan sonra, əlbəttə, biz qayıda-
cağıq və Azərbaycan əhalisi öz dədə-
baba torpaqlarına qayıdacaq. Üçtərəfli 
10 noyabr Bəyanatında göstərilir: 
Bütün qaçqınlar öz doğma torpaq-
larına qayıtmalıdırlar. Bizim doğma 
torpağımız Zəngəzurdur, bizim doğma 
torpağımız Göyçə mahalıdır, İrəvandır. 
Biz qayıdacağıq, əlbəttə”.

Paşa ƏMİRCANOV,  
“Xalq qəzeti”

Azərbaycan təxminən 30 illik fasilədən sonra silaha sa-
rılıb ərazi bütövlüyünü bərpa etdi. İşğalçı və terrorçu 
Ermənistan üzərində qazanılmış bu böyük və şanlı Qələbə 

zəngin siyasi təcrübəyə malik Prezident, Ali Baş Komandan 
İlham Əliyevin gərgin diplomatik səyləri və müzəffər Azərbaycan 
Ordusunun şücaəti sayəsində mümkün oldu. Dövlət başçısı 
problemin siyasi yollarla nizamlanmasını, Azərbaycan Ordusu 
isə hərbi məsələləri böyük peşəkarlıqla həll etdi. Nəticə, təbii ki, 
sevindirici oldu, işğal altındakı ərazilərimiz bir-bir düşmən tap-
dağından azad edildi və hər dəfə qalib Prezident teleekrana çıxıb 
bu və ya digər rayonun azad olunması müjdəsini dogma xalqına 
çatdırdı.

İsraildə Azərbaycanın Ticarət və 
Turizm nümayəndəlikləri açılıb

İyulun 29-da İsrailin Tel-Əviv şəhərində 
Azərbaycan Respublikasının Ticarət və Turizm 
nümayəndəlikləri açılıb.

Açılış mərasimində 
Azərbaycan Respublikası 
Hökuməti ilə İsrail Dövləti 
Hökuməti arasında Birgə 
Komissiyanın həmsədrləri 
– Azərbaycanın iqtisadiyyat 
naziri Mikayıl Cabbarov, 
İsrailin turizm naziri Yoel 
Razvozov, Azərbaycan 
nümayəndə heyəti, İsrail 
rəsmiləri, ziyalılar və biznes 
dairələrin nümayəndələri, 
İsrail-Azərbaycan Ticarət-
Sənaye Palatasının üzvləri 
iştirak ediblər. İştirakçı-
lar Azərbaycan Ticarət 
Nümayəndəliyinin ofisi ilə 
tanış olublar.

Tədbirdə çıxış edən, 
iqtisadiyyat naziri Mikayıl 
Cabbarov dostluq və qarşılıq-
lı hörmət prinsipləri əsasında 
qurulan ikitərəfli əməkdaşlığın 
yüksək səviyyədə olduğunu 
bildirib. Nazir Azərbaycanın 
İsraildə Ticarət və Turizm 

nümayəndəliklərinin ikitərəfli 
ticarət-iqtisadi əlaqələrin inki-
şafında əhəmiyyətli olacağına 
əminliyini ifadə edib.

Mikayıl Cabbarov 44 
günlük Vətən müharibəsi 
ərzində Azərbaycana 
göstərdiyi dəstəyə görə İsrail 
tərəfinə təşəkkürünü bildirib, 
İsrail şirkətlərinin işğaldan 

azad olunmuş ərazilərimizin 
bərpasına göstərdikləri mara-
ğı yüksək qiymətləndirib.

İqtisadiyyat naziri enerji, 
səhiyyə, rəqəmsallaşma, 
investisiyalar, innovasiya, 
İKT, kənd təsərrüfatı, su 
resurslarının idarə edilməsi, 
turizm kimi sahələrdə 
ikitərəfli əməkdaşlığın 
genişləndirilməsi üçün böyük 
potensial olduğunu vurğu-
layıb və İsrail iş adamlarını 
Azərbaycanda yaradılmış 

əlverişli biznes və investisiya 
mühitindən faydalanmağa 
dəvət edib.

Azərbaycanın Dövlət Tu-
rizm Agentliyinin sədri Fuad 
Nağıyev Ticarət və Turizm 
nümayəndəliklərinin iki ölkə 
arasında tərəfdaşlığın, o 
cümlədən turizm sahəsində 
əlaqələrin genişlənməsinə 
önəmli töhfə verəcəyini qeyd 
edib. Diqqətə çatdırılıb ki, 
Azərbaycanda tarixi yəhudi 
irsinin qorunması və Dövlət 
Turizm Agentliyi tərəfindən 
bu irsin turizm potensialının 
inkişafı üçün bir sıra işlər 
görülür. Belə ki, Agentlik 
tərəfindən "Azərbaycanda 
yəhudi irsi" turizm marş-
rutu hazırlanıb, həmçinin 
İsrailin Azərbaycandakı 
Səfirliyi ilə birlikdə ölkəmizin 
şimal hissədində yerləşən 
Qırmızı qəsəbədə dağ 
yəhudilərinin sıx yaşadığı 
ərazidə turizm marşrutlarının 
inkişafı və təkmilləşdirilməsi 
istiqamətində addımlar atılır.

Hökumətlərarası Komis-
siyanın həmsədri, İsrailin 
turizm naziri Yoel Raz-
vozov İsrail-Azərbaycan 
münasibətlərinin strateji 
xarakter daşıdığını, qar-
şılıqlı etimad və hörmətə 
əsaslandığını qeyd edib. 

30 il ərzində ölkələrimiz 
əməkdaşlıq sahəsində 
böyük nailiyyətlər əldə 
edib, bununla belə İsraildə 
Azərbaycanın Ticarət və 
Turizm nümayəndəliklərinin 
açılması əməkdaşlığımızda 
tarixi hadisədir. İkitərəfli 
münasibətlərin daha 
da möhkəmləndirilməsi 
istiqamətində bu mühüm 
qərarı qəbul etdiyinə görə 
Azərbaycan Respubli-
kasının Prezidenti İlham 
Əliyevə təşəkkürünü 
bildirən Yoel Razvozov 
iqtisadi əməkdaşlığın yeni 
hədəflərinin qarşıya qoyuldu-
ğunu və nümayəndəliklərin 
bu məqsədə xidmət et-
diyini vurğulayıb. İsrailin 
turizm naziri qeyd edib ki, 
nümayəndəliklər yüksək 
texnologiya, energetika, su 
təchizatı, kənd təsərrüfatı, 
tibb, təhsil və qarşılıqlı 
investisiyalar kimi müxtəlif 
sahələrdə birgə biznes qur-
maq istəyən İsrail iş adamları 
üçün yeni ünvan, əlverişli 
platforma olacaqdır.

Tədbir zamanı 
Azərbaycanın iqtisadi və 
turizm potensialı haqqında 
təqdimat keçirilib.

“Xalq qəzeti”

Azərbaycan regionun lider dövlətidir

Bu günlərdə Bakıda Azərbaycan, Türkiyə və 
Pakistanın parlament sədrlərinin üçtərəfli gö-
rüşü və Bakı Bəyannaməsinin imzalanması da 
ölkəmizin beynəlxalq aləmdə artan nüfuzunun 
daha bir nümunəsidir. 

Müstəqil xarici siyasət yeridən bu üç dövlət 
arasında isti münasibət və qarşılıqlı faydalı 
əməkdaşlıq həmişə diqqət mərkəzində olub. 
Xalqımız, eləcə də, beynəlxalq ictimaiyyət 
Vətən müharibəsi zamanı da bunun şahidi oldu. 
Ermənistanın ölkəmizə qarşı işğal siyasətini 
davam etdirməsi və ötən il sentyabrın 27-də 
başladığı müharibə zamanı Türkiyə və Pakistan 
tərəfindən siyasi və mənəvi dəstək göstərilməsi 
dövlətlərimiz arasında münasibətlərin yüksək 
səviyyədə olmasının təsdiqidir. İşğalçı ölkə 
üzərində şanlı qələbəmizdən sonra da res-
publikamızın bir çox yerlərində, hətta şəxsi 
həyətlərdə Azərbaycan, Türkiyə və  Pakistan 
bayraqlarının yanaşı dalğalanması sıx dostluq 
münasibətlərimizdən və həmrəyliyimizdən xəbər 
verir. Hər üç dost və mütəffiq ölkə arasında 
əlaqələr qarşılıqlı hörmət və etimada əsaslanır.

Üç ölkənin parlament sədrlərinin görüşü 
beynəlxalq aləmdə böyük maraq doğurub. 
Bu görüşün keçirilməsi təşəbbüsü respublika-
mızın parlament nümayəndə heyətinin ötən 

ay İslamabad şəhərində İqtisadi Əməkdaşlıq 
Təşkilatının ikinci ümumi konfransında iş-
tirakı zamanı Azərbaycan tərəfindən irəli 
sürülüb. Bu, Azərbaycan, Pakistan və Türkiyə 
parlamentlərarası əməkdaşlıq formatının təsis 
edilməsi təşəbbüsü idi. Görüşdə yadda qalan 
məqamlardan biri də Bakı Bəyannaməsinin 
qəbul edilməsi təşəbbüsü oldu. 

Ümumilikdə, üçtərtəfli parlamentlərarası 
əməkdaşlıq formatı böyük əhəmiyyətə malik-
dir. Çünki bu tədbir hər üç ölkə arasında tarixi 
qardaşlıq və dostluq münasibətlərinin daha da 
inkişafına, xalqlar arasında ortaq maraqların 
yüksək səviyyədə təmin olunmasına mühüm 
töhfə verəcək. 

Tədbirdə çııxış edən Türkiyə Böyük Millət 
Məclisinin sədri Mustafa Şentop və Pakistan 
parlamentinin sədri Əsəd Qeysər də bu tədbirin 
mühüm əhəmiyyətə malik olduğunu bildirdilər. 
Qeyd olundu ki, ölkələrimiz və bölgələrimiz 
təhdidləri dəf etmədən inkişaf mümkün deyil. 
Bakı Bəyannaməsinin imzalanmasını hər üç 
ölkə yüksək dəyərləndirir. 

Mehman İSMAYILOV,  
YAP Səbail rayon təşkilatı sədrinin 

müavini, politoloq 

Azərbaycanın regional və qlobal səviyyədə fəaliyyəti, 
o cümlədən, beynəlxalq əməkdaşlığı ilbəil genişlənir. 
Hazırda ölkəmizin iki nüfuzlu beynəlxalq təşkilata – Qo-
şulmama Hərəkatına və Türkdilli Dövlətlərin Əməkdaşlıq 
Şurasına uğurlu sədrliyi beynəlxalq aləmdə də yüksək 
dəyərləndirlir. Bu gün respublikamızın müstəqil dövlət 
kimi nüfuzlu beynəlxalq təşkilatlara, o cümlədən, 
BMT, ATƏT Avropa Şurası, İslam Konfransı Təşkilatı, 
Müstəqil Dövlətlər  Birliyi, Qoşulmama Hərəkatı, Türkdilli 
Dövlətlərin Əməkdaşlıq Şurası, GUAM regional qrupu və 
digər təşkilatlarla fəal əməkdaşlığı respublikamızın dünya 
birliyində getdikcə artan nüfuzunun göstəricisidir. 

Azərbaycan Respublikası Nazirlər Kabinetinin Qərarı
№  228                   Bakı şəhəri, 24  iyul  2021-ci il 

“Nəzarət markalarının və beynəlxalq stan-
dart eyniləşdirmə nömrələrinin verilməsindən 
əldə olunan vəsaitdən istifadə edilməsi və 
həmin vəsaitdən istifadə haqqında hesabatın 
dərc olunması Qaydası”nın təsdiq edilməsi 
haqqında” Azərbaycan Respublikası Nazirlər 
Kabinetinin 2013-cü il 18 yanvar tarixli 8 
nömrəli Qərarında dəyişiklik edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

Azərbaycan Respublikası Nazirlər Kabineti-
nin 2013-cü il 18 yanvar tarixli 8 nömrəli Qərarı 
(Azərbaycan Respublikasının Qanunvericilik 
Toplusu, 2013, № 1, maddə 69; 2018, № 9, 

maddə 1902) ilə təsdiq edilmiş “Nəzarət mar-
kalarının və beynəlxalq standart eyniləşdirmə 
nömrələrinin verilməsindən əldə olunan vəsaitdən 
istifadə edilməsi və həmin vəsaitdən istifadə 
haqqında hesabatın dərc olunması Qaydası”nda 
aşağıdakı dəyişikliklər edilsin:

1. 4-cü hissənin birinci cümləsindən “xəzinə” 
sözü çıxarılsın.

2. 5-ci hissə aşağıdakı redaksiyada verilsin:
“5. Agentlik tərəfindən vəsaitin uçotu “Müha-

sibat uçotu haqqında” Azərbaycan Respublikası 
Qanununun 12-1-ci maddəsinə uyğun olaraq 
həyata keçirilir.”.

3. 6-cı hissə ləğv edilsin. 
Əli ƏSƏDOV 

Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№  226                   Bakı şəhəri, 24  iyul  2021-ci il 

“Təhsil Tələbə Krediti Fondunun vəsaiti 
hesabına təhsil tələbə kreditlərinin verilməsi 
Qaydası”nın təsdiq edilməsi haqqında

“Azərbaycan Respublikası Təhsil Nazirliyi-
nin tabeliyində Təhsil Tələbə Krediti Fondunun 
yaradılması və fəaliyyətinin təmin edilməsi ilə 
bağlı bir sıra tədbirlər haqqında” Azərbaycan 
Respublikası Prezidentinin  2021-ci il 17 iyun 
tarixli 1367 nömrəli Fərmanının 5.2-ci bəndinin 

icrasını təmin etmək məqsədilə Azərbaycan Res-
publikasının Nazirlər Kabineti qərara alır:

“Təhsil Tələbə Krediti Fondunun vəsaiti 
hesabına təhsil tələbə kreditlərinin verilməsi 
Qaydası” təsdiq edilsin (əlavə olunur).

Əli ƏSƏDOV 
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.nk.gov.az və 
www.xalqqazeti.com saytlarında tanış ola bilərsiniz.

ABŞ-ın Oklahoma ştatının qubernatoru 
Zəngilanda “Ağıllı kənd” layihəsi 

çərçivəsində görülən işlərlə tanış olub

ABŞ-ın Oklahoma ştatının qubernatoru Con Kevin Stittin rəhbərlik 
etdiyi nümayəndə heyəti işğaldan azad edilmiş Zəngilan rayonuna 
səfər edib. Kənd Təsərrüfatı Nazirliyinin təşkilatçılığı ilə baş tutan 

səfər zamanı qonaqlar “Ağıllı kənd” layihəsi çərçivəsində görülən işlərlə 
tanış olublar.

Nazirliyin İctimaiyyətlə 
əlaqələr və informasi-
ya təminatı şöbəsindən 
AZƏRTAC-a bildirilib ki, ra-
yonun Birinci Ağalı kəndində 
tikinti sahəsinə gedən ABŞ 
heyətinə “Ağıllı kənd” layihəsi 
ilə bağlı təqdimat keçirilib. 
Bildirilib ki, “Ağıllı kənd” pilot 
layihəsi Zəngilanın 1-ci, 2-ci, 
3-cü Ağalı kəndlərini əhatə 
edir. Layihənin icrası, əsasən 
5 komponent üzrə aparılır. Bu 
komponentlər yaşayış, isteh-
sal, sosial xidmətlər, “ağıllı kənd təsərrüfatı” 
və alternativ enerji sahələrini əhatə edir. 
Ərazidə ilk olaraq tam izolyasiya olunmuş və 
innovativ tikinti materiallarından istifadə olun-
maqla 200 fərdi evin tikintisi nəzərdə tutulub. 
“Ağıllı kənd”də evdaxili mühəndis kommu-
nikasiya, isitmə sistemləri də ağıllı texnolo-
giyalar əsasında qurulacaq. Bu kəndlərdə 
müasir məktəb, bağça, poliklinika və elektron 
idarəetmə mərkəzləri inşa olunacaq, turizm 
infrastrukturu formalaşdırılacaq. Bütün yaşa-
yış evləri, sosial obyektlər, inzibati və ictimai 
iaşə binaları, kənd təsərrüfatı məhsullarının 
emalı və istehsalı prosesi alternativ enerji 
mənbələri ilə təmin ediləcək.

Qubernator Kevin Stitt rəhbərlik etdi-
yi ştatda istehlak olunan enerjinin xeyli 
hissəsinin alternativ enerji mənbələri he-

sabına formalaşdığını deyib, “Ağıllı kənd” 
layihəsində alternativ enerji mənbələrindən 
istifadəni yüksək qiymətləndirib, görülən 
işlərlə yerində tanış olmaq imkanı qazandığı-
na görə məmnun qaldığını bildirib.

Qeyd edək ki, Oklahoma ştatının 
nümayəndə heyəti Kənd Təsərrüfatı Nazir-
liyinin dəvəti ilə ölkəmizdə səfərdədir. Ştat 
qubernatoru Con Kevin Stittin rəhbərlik etdiyi 
heyətə ABŞ Milli Qvardiyasının general ma-
yoru, ştatın general-adyutantı Maykl Tomp-
son, briqada generalı Con Harrison və digər 
rəsmi şəxslər daxildir. Nümayəndə heyəti 
səfər çərçivəsində Bakıda çoxsaylı görüşlər 
keçirib, Hacıqabul, Qobustan və Zəngilan 
rayonlarına səfər edib. Sabah nümayəndə 
heyətinin Gəncə şəhərinə səfəri nəzərdə 
tutulub.

Hicran
Машинописный текст
Xalq qəzeti.- 2021.- 30 iyul.

